
Ulıwma bilim bеrеtuǵın mеktеplеrdе qaraqalpaq ádebiyatın oqıtıw 

metodikasında kompetenciya máselesi eń áhmiyetli metodikalıq máselelerdiń biri. 10-

klass oqıwshıları ushın ádebiyat páni boyınsha dóretiwshilik kompetenciyaların 

rajawlandırıwǵa qoyılatuǵın tiykarǵı metodikalıq talaplar bar. Solardıń ishinde ádebiy 

túsinikler, bilimler, ádebiy keshirmeler, teoriyalıq  bilimlerin kórsete biliw, ádebiy 

maǵlıwmatlardı óz betinshe izlew, iyelegen bilimlerin ámelde qollana  biliwi  kerek. 

Ájiniyaz shayırdıń poeziyasın  oqıtıw arqalı  oqıwshılardıń dóretiwshilik 

kompetenciyaların rajawlandırıw boladı.  Usı kózqarastan 10-klassta  Ájiniyaz 

shayırdıń poeziyasın oqıtıwda  jańa bilim beriw, pikirlesiw sabaqları menen  oqıtıw 

usılına  metodikalıq qatnas  jasaǵandı   maqul   kórdik.  Jańa bilim beriw, pikirlesiw 

sabaqları oqıtıwshı hám oqıwshılardıń pikir almasıwı  túrinde ótedi. Oqıtıwshı 

tárepinen 10-klassta shayırdıń poeziyasın oqıtıw boyınsha sabaq teması, maqseti hám 

wazıypaları   kórsetiledi. 

Ájiniyaz shayırdıń “Bozataw” poemasın oqıtıwda oqıwshılardıń qızıǵıwshılıǵın 

arttırıw    maqsetinde Ájiniyaz shayırdıń “Bozataw” poeması boyınsha birneshe  

máseleler  ortaǵa   taslanadı. 

- Ájiniyaz shayırdıń “Bozataw” poemasınıń syujeti. 

- “Bozataw” poemasında turmıs shınlıǵı qalay    súwretlengen? 

-“Bozataw” poemasında qaysı súwretlew quralları kóbirek berilgen? 

Oqıwshılar bul  sorawlarǵa óz pikirlerin bildirip baradı. Kóbirek   juwap beriwge 

háreket  etedi. Pikirlerdi  biykarlawǵa jol  qoyılmaydı. Hárbir pikirdi  esapqa  alıw,  

barlıq  pikirlerdiń ishinen  eń  jaqsısı  tańlap   alınadı. 

Aqılıy hújim oqıw barısında  kishi toparlarda yamasa   sabaq barısında   ótkeriliwi  

múmkin.  Bul   metod oqıwshılardıń   shayırdıń “Bozataw” poeması boyınsha túsinigin 

arttıradı. Olardıń  sabaqqa  qızıǵıwshılıǵın kúsheytedi, pikirlew qábiletin 

rawajlandıradı. “Bozataw” poemasına baylanıslı  sabaqta   oqıwshılardıń qatpasında   

klaster   metodın qollanıwǵa boladı. Bul  metod oqıwshılardıń lirika, satira, qosıqlardıń 

mazmunına,  obrazlarına,   kórkemligine  túsinigin   arttırıw   maqsetinde   qollanıladı.   

Klaster   metodınıń   talaplarına    muwapıq oqıwshılar toparlarǵa bólinedı.  Olardıń 

“Bozataw” poeması  boyınsha qanday    pikirleri   bolsa,   solardı taxtaǵa yamasa   

dápterge   jazadı. Ájiniyaz shayırdıń “Bozataw” poemasın oqıtıwda  sabaq   túrlerinen,   

lekciya   hám   metodlardan  orınlı   paydalanıw  sabaqtıń nátiyjeli bolıwına alıp keledi. 

Qaraqalpaq ádebiyatı baǵdarlamasında berilgen materiallardı  oqıtıwda 

innovaciyalıq texnologiyalardan paydalanıw arqalı oqıwshılardıń sanasında 

adamgershilik, watanǵa súyiwshilik, biri-birine húrmet sezimleri qáliplesip baradı. 

Ádebiyat baǵdarlamasında berilgen materiallar tiykarında 10-klassta  pedagogikalıq 

texnologiyalar menen sabaqlar ótilse maqsetke muwapıq bolıp, oqıwshılardıń 

ádebiyatqa bolǵan qızıǵıwshılıǵı artıp baradı. 

Bunnan basqa Ájiniyaz shayırdıń lirikasın oqıtıw  barısında aqılıy   hújim  

metodınan paydalanıw  qızıqlı metodikalıq máselelerden esaplanadı. Aqılıy    hújim  – 

bul klastaǵı  hárbir  oqıwshıǵa  qoyǵan  soraw hám másele   boyınsha óz  pikirin  bayan 

etiw imkaniyatın beriwshi oqıw usılı. Shayırdıń “Bozataw” poemasın oqıtıw barısında  

aqılıy   hújim   metodın paydalanıwǵa boladı. Metodtıń maqseti: «Bir qıylı jaqsı, 

jigirmalaǵanı   onnan   ayrıqsha»  principi   boyınsha   oqıtıwshı   tárepinen belgilengen 

másele yaki soraw tiykarında payda bolatuǵın  hámme pikirlerdi bir jerge jıynap hám 

jámlep aladı. Sorawlarǵa berilgen juwaplar barlıq oqıwshıda  birdey  bolmaydı. «Aqılıy 

hújim»  metodınıń talaplarına  muwapıq  sorawlardıń juwapları  durıs  bolmay shıǵadı. 

Biraq esapqa  alınadı. Bul metodta oqıwshılardıń  pikirleri taxtaǵa yaki bolmasa 

qaǵazǵa jazıp beriliwi kerek. Bul usıl aytılǵan pikirlerdiń keyingi tallawda oqıwshılarǵa 

qoyılǵan  soraw yamasa máseleleni tuwrı túsiniwge  imkaniyat beredi. 

Ájiniyaz shayırdıń “Bozataw” poemasın  oqıtıw  barısında tómendegidey   usıllar 

boladı: 

• Muǵallim Ájiniyaz shayırdıń “Bozataw” poeması boyınsha oqıwshılarǵa   soraw,   

tapsırma beredi.  Oqıwshılarǵa óz pikirlerin aytıw usınıs  etiledi. 

• Barlıq   pikirler   taxtaǵa   jazıp   barıladı. 

• Barlıq  pikirler jazıp  alınǵannan keyin muǵallim  oqıwshılar   menen birge 

ideyalardı juwmaqlastıradı, aytılǵan pikirlerge dúzetiw   kirgiziledi, soń temadan  

paydalanıw  maqsetinde  olardan eń   áhmiyetlilerin   ajıratıp kórsetedi. Solay etip, 

oqıwshılardıń dóretpeniń  mazmunı boyınsha   túsinigi   artıp   baradı. 

Ájiniyaz shayırdıń “Bozataw” poemasın oqıtıw   boyınsha   «aqılıy  hújim»  

metodın ótkeriw qaǵıydaları ádewir qıyınǵa túspeydi. Óytkeni, oqıwshılar   

shıǵarmanıń mazmunın aytıp  beredi. Obrazlar,  tema, kompoziciya,  syujet   haqqında 

jaqsı  túsinigi   boladı.   Sonıń  ushın aqılıy hújim metodın ótkeriw   ushın   belgilengen 

waqıt  anıq  bolıwı  tiyis. 

Belgilengen waqıt  ishinde hámme qatnasıwshılarǵa óz pikirin bildiriw   ushın 

imkaniyatlar beriw kerek. Oqıwshılar tárepinen aytılǵan pikirler   bahalanıwı shárt. 

Zárúr bolıp   qalǵan  jaǵdayda  aytılǵan pikirge   dúzetiwler   kerek. Bul nárse ideyanı 

yaki pikirdi anıq hám qısqasha túsindiriw   imkaniyatın beredi. Bunday   usıllar 

oqıwshılardıń  shayırdıń lirikası  boyınsha   qızıqlı  hám   mazmunlı pikirler  beriwge 

tiykar boladı. Shayırdıń lirikasın oqıtıw barısı kóbinese jarısıwǵa beyim bolıp keledi. 

Jarıslarda  jaqsı sózler  esitse,  ozıp  shıqsa úlken  marapatqa berilip, tapsırmalardı jáne 

de  jaqsıraq   oqıwǵa   ádetlenedi. Sonlıqtan aqılıy  hújim  metodı  usı tárepinen  

paydalı. 

Ájiniyaz shayırdıń “Bozataw” poemasın debatlar metodı  menen  úyreniw   júdá   

paydalı ekenligi metodistler tárepinen tolıq dálillendi. Onıń maqseti: oqıwshılardıń 

pikirlew qábiletin  rawajlandırıw,  “Bozataw” poeması boyınsha qızıǵıp bayanlap beriw 

imkaniyatı boladı. Bul usıldan paydalanıw oqıwshılardıń shayırdıń “Bozataw” poeması  

boyınsha túsinigin rawajlandıradı. Olar shıǵarmalarǵa sın pikirler bildiredi. Oqıwshılar 

qosıqlardıń mazmunı tiykarında óz kózqarasın,  usınadı   hám  qarsılaslarına qarsı 

pikir bildiredi. Pikirlesiw haqıyqattı júzege keltiredi. Oqıtıwshı oqıwshılardı eki  

toparǵa bólip jańa temanıń  mazmunın hám olardıń pikirlerin rawajlandıradı. 

Shayırdıń “Bozataw” poemasın jazba   debatlar menen úyreniw  oqıwshılarda   jazba   

bilim kónikpeleriniń qáliplesiwine úlken tiykar boladı. Jazba debattı ótkermesten aldın 

oqıwshılardıń otıratuǵın  orınları   hám   stolları   tómendegi   formada   qoyıp   

shıǵıladı. 

Oqıwshılarǵa Ájiniyaz shayırdıń “Bozataw” poemasın oqıtıw barısında debattı 

ótkeriw usılı  túsindiriledi. Debattlar bul hár eki tárep ortasında jarıs. Bunda topar 

aǵzaları jazba usılında pikir alısadı. Nátiyjede, shayırdıń lirikası oqıtıw  barısında 

tallanadı.  Onıń mazmunı jazıladı. Pikirlesiw barısında  oqıwshılar óziniń tiykarǵı 

dálillerin usınadı. Bulardan  basqa poemaǵa qatnaslı dáliller   keltiredi hám juwap 

beredi. Topar aǵzaları Ájiniyaz shayırdıń “Bozataw” poemasınıń  mazmunı   boyınsha 

pikirlerin tereńlestiredi. Pikirlew uqıbın bayıtıp baradı. Oqıtıwshı olardıń  pikirlerin  

hám  juwapların  qadaǵalaydı. Nátiyjede  “Bozataw” poeması boyınsha túsinigi artadı. 

Oqıwshılardıń poema boyınsha estetikalıq tárbiyası, watanǵa súyiwshilik ideyaları, 

tariyxa túsinigi artıp baradı. 

Ádebiy keshirmeler: ádebiyattıń sóz óneri ekenligi, qaraqalpaq ádebiyatınıń 

tariyxı, xalıq awızeki dóretpeleri, qaraqalpaq ádebiyatı hám tuwısqan xalıqlar 

ádebiyatı, shıǵıs xalıqlar ádebiyatı, házirgi dáwir ádebiyatı haqqında, jáhán 

ádebiyatınan úlgiler, shayırlardiń doretiwshiligi hám shıǵarmalarınıń ideyalıq 

mazmunı. Tiykarǵı hám ekinshi  dárejeli  waqıyalar, shıǵarma qaharmanlarına  

minezleme beriw,  óz  ara  salıstırıw, teksttiń tezisi  hám  rejeleri avtordıń kóz  qarası, 

ádebiyat  tariyxınıń  tiykarǵı  maqseti,  ádebiy  qaharmanlardıń   ruwxıy dúnyası, 

qaraqalpaq ádebiyatı hám tuwısqan xalıqlar ádebiyatı, jahán ádebiyatı, qaraqalpaq  

ádebiyatınıń ornı, roman janrı, kórkem  shıǵarmadaǵı  xalıqtıń milliy  ruwxıy  kórinisi, 

ruwxıy talqılawlar, ádebiyattaǵı jetik  insan  kórinisi, lirikalıq  qaharmannıń  obrazı,  

tragediyalıq  obrazlar,  turmıs  haqıyqatlıǵı, sózdiń obrazlılıǵı, tariyxıy-ádebiy  

waqıyaǵa  say  tiykarǵı  nızamlar,  ádebiy túr  hám  janrlar, qálegen  kórkem 

shıǵarmanıń túri hám  janrı, shıǵarmaǵa baylanıslı pikirler. 

Teoriyalıq  bilimlerin  kórsete  biliw: úyrenilgen  ádebiy túsiniklerin  táriyipley  

hám  túsindire alıwı, olardı  ámelde  qollanıwı,  mısallar  keltiriwi, óz betinshe  kórkem  

shıǵarmaǵa  baha  beriwi, úyrenilgen  ádebiy hám teoriyalıq  túsiniklerin  bekkemlew 

maqsetinde  test  tapsırıw. 

Ádebiy maǵlıwmatlardı óz  betinshe  izlew:  Túrli  kórsetpeli qurallardan 

(sabaqlıq hám qosımsha qollanbalardan, sózliklerden, ilimiy ádebiyatlardan, 

kompyuter  maǵlıwmatlar  bazasınan,  ádebiy saytlardan, internet resurslarınan) 

paydalanıp, ilimiy-ádebiy  mazmundaǵı xabarlardı izlew hám kúndelikli sabaq 

procesinde paydalanıw. 

Ámelde  qollana  biliwi  kerek:  Úyrenilgen  xalıq  awızeki  shıǵarmaları,  erte 

dáwirdegi hám  házirgi dáwirdegi ádebiyat,  jáhán  ádebiyatı  shıǵarmaları úlgilerinen  

tiyisli  juwmaq  shıǵarıp,  úlgi  alıw,  jaqsı  insanıylıq  pazıyletlerin  ózine  sińdiriw,  

úyrengen  naqıl-maqal,  aforizm, qosıq  qatarları hám basqa da  kórkem  

shıǵarmalardan kúndelikli  awızeki  sóylesiwde orınlı  paydalanıw,  shıǵarma  hám  

onıń  qaharmanlarına  jazba  hám  awızeki  túrde sıpatlama  beriw,  referat  hám  

shıǵarmalar, bayan  jumısların  jaza  alıw,  kórkem  shıǵarmadan  úzindilerdi  tásirli  

etip yadtan oqıw,  olardıń  mazmunın  túsiniw,  ańlaw  hám  bayan  etiw. Kórkem  

shıǵarmanı yamasa  onnan berilgen úzindini   yadtan  aytıw,  basqalarǵa  túsindirip  

beriw, olarda  súwretlengen  waqıyalar hám obrazlarǵa óziniń jeke kózqaras ın bildire 

alıw hám bahalay alıw,  oqıwshılardıń awızeki  hám  jazba  tilin  rawajlandırıw. 

Ádebiy bilim beriwdiń  maqseti  hám  wazıypaları. Ádebiy   bilim beriwde óz  

aldına  bir  qatar  maqsetlerdi  qoyadı. Májbúriy  bilimlendiriw sistemasındaǵı ádebiy  

bilim beriwdiń tiykarı ilimiy  maqsetlerdi  emes,  bálki kórkem shıǵarmalar arqalı 

ádep-ikramlılıqqa tárbiyalaw baǵdarı kózde tutadı. Oqıwshılar  qaraqalpaq ádebiyatı, 

tuwısqan xalıqlar hám jahán  ádebiyatınıń eń jaqsı úlgilerin  oqıp úyreniw hám 

talqılaw  tiykarında miyrim-shápáátlik  ham  jawızlıq, jaqsılıq  hám  jamanlıq, gózzallıq  

hám  súykimsizlik sıyaqlı hár qiylı qarama-qarsılıqlarǵa ushırasadı, olarǵa ózleriniń 

jeke kózqarasın, pikirlerin bildiredi, sol arqalı olarda jaqsı paziyletlerdiń qáliplesiwine 

hám rawajlanıwına tiykar salınadı. Shıǵarmalardaǵı turmıslıq shınlıqtıń 

sáwlelendiriliwi  oqıwshılardıń awızeki  hám jazba sawatlılıǵınıń rawajlanıwına tiykar 

saladı. 

Oqıwshılar túrli dáwir de túrli mámleketlerde jazılǵan shıǵarmalarda 

sáwlelendirilgen xalıqlardıń turmısı, dúnya  qarasları, mámleketler arasındaǵı ádebiy 

baylanıslar, bay mazmunǵa iye eń jaqsı kórkem shıǵarmalardıń úlgileri menen tanısıp 

baradı. Usı tiykarda olarda dúnya xalıqlarınıń jasaw sharayatınıń hár túrliligi, pútkil 

álemniń bir pútinligin kóz aldına sáwlelendirip, dúnya tanımı keńeyip bekkemlenip 

baradı. Eń tiykarǵısı ol álem hám  adamǵa  tiyisli bolǵan barlıq  waqıyalarga  

emocionallıq (ishki sezimler) múnasibet bildire alatuǵin dárejege erisedi, olar 

arasındaǵı qarım-qatnasıqlar hám ayırmashılıqlardı  baqlay alıw  múmkinshiligine  iye  

boladı. 

T.Qayıpbergenov shıǵarmaları tiykarında jazba jumıs ótkeriw bolıp esaplanadı. 

Haqıyqatında da 10-klass oqıwshılarına arnalǵan ádebiyat baǵdarlamasında hár bir 

kurs ushın til ósiriw boyınsha arnawlı saatlar ajıratılǵan. Bunda awızsha hám jazba 

islerdiń túrleri kórsetilgen. Bul is túrleri  T.Qayıpbergenov  dóretiwshiligin úyreniw 

menen óz-ara baylanıslı bolıp, olar oqıwshılarda óz betinshe hám obrazlı  sóylew 

qábiletin, estetikalıq sana-sezimin rawajlandırıwdı támiyinleydi. Sonday-aq awızsha 

hám jazba jumıs túrlerin úyrenetuǵın materiallardıń xarakterine baylanıslı 

quramalasıp baradı. T.Qayıpbergenovtıń dóretiwshiligi boyınsha awızsha hám jazba 

jumıs túrleri oqıwshılardıń ielegen bilimine súene otırıp shólkemlestiriledi. Bul 

jumıslardı oqıwshılar bildiretugın pikir ózine tán mazmun, gózzallıqtı, jazıwshı 

dóretiwshiligine arnalǵan sabaqlardı ádebiy shıǵarma oqıw, úyreniw tiykarında alıp 

barıladı. Solay etip oqıwshılar jazıwshı dóretiwshiligi boyınsha ielewi zárúr bolǵan 

bilim eki toparǵa bólip kórsetiledi. 1) T.Qayıpbergenovtıń  prozalıq shıǵarmalarına 

túsiniw hám oǵan baha beriw;  2) Til baylıǵın rawajlandırıw hám sózlerdi jeterli ielew. 

10-klassta T.Qayıpbergenovtıń dóretiwshiligine baylanıslı ótkeriletuǵın jazba 

jumısıtıń túrleri tiykarınan shıǵarmanıń mazmunın tolıq úyretiw menen birge 

oqıwshılardıń jazba tilin rawajlandırıw maqsetinde boladı. Onda jazıwshı 

shıǵarmalarınıń mazmunı, obrazlarda joba tiykarında jazba bayanlaw hám tallaw, 

sonday-aq shıǵarma mazmunı berilgen sorawlarǵa jazba túrde juwap beriw, tema 

tańlaw, joba dúziw, shıǵarma qaharmanlarına jazba túrde minezleme beriw, túsinigin 

ózgerpey jazıw, tekst hám konspekt alıw, pikir jazıw, citata alıw, sózlik júrgiziw hám 

shıǵarma jazıw usaǵan jumıslar berilgen. Oqıwshı T.Qayıpbergenovtıń dóretpeleri 

boyınsha ótkeriletuǵın jazba jumıstıń túrlerin  oqıwshılarǵa izbe-iz úyretip baradı. 

Bunda tiykarǵı úyreniletuǵın material T.Qayıpbergenovtıń ómiri hám dóretpeleri 

«Sekretar», «Muǵallimge raxmet», «Suwıq tamshı», «Uyqısız túnler», «Sonǵı hújim», 

«Qaraqalpaq qızı», «Qaraqalpaq dástanı» trilogiyası,  «Qaraqalpaqnama», «Kózdiń 

qarashıǵı» romanı. Oqıwshılardı burınnan tekst ústinde óz betinshe islewge shınıqtırıp 

barıw kerek. Onıń ushın arnawlı ádebiyat dápteri bolıp, basqa jazba jumıslar sıyaqlı 

muǵallim tárepinen tekserilip barıladı. Sol waqqıtta olardıń  T.Qayıpbergenovtıń 

prozalıq shıǵarmaları ústinde óz betinshe izlenip, oqıwǵa degen qızıǵıwshılıǵı artıp 

baradı, iskerligi rawajlanadı. 

10-klass oqıwshıları tiyisli baǵdarlama talapları kórsetilgen ólshemdi jeńil 

ózlestire aladı. Jumıs dáslep jeńilden, ápiwayıdan baslanıp, olardıń ózlestiriw uqıbına 

qaray qıyınlastırıp, oylanıp islenetuǵın  dárejede bolǵan talapqa juwap beredi. 

Jazıwshınıń dórepelerine baylanıslı jazba jumıs túrlerin oqıwshılardıń jazba tilin 

rawajlandırıwǵa baylanıslı paydalana berse boladı. T.Qayıpbergenovtıń 

dóretiwshiligine arnalǵan sabaqlarda ótkeriletuǵın jazba jumıslar tómendegi túrlerge 

bólinedi: 

1). T.Qayıpbergenovtıń prozalıq shıǵarmaları boyınsha sorawlar dúziw, joba 

dúziw, shıǵarma qaharmanlarına minezleme beriw yamasa pikir jazıw, monolog 

yamasa dialog boyınsha yadlaǵan úzindilerdi ózgerizsiz yaki ózi menen jazıw, sózlik 

júrgiziw usaǵan kómekshi jazba jumıslar ótkeriledi. 

2). Shıǵarma jumısın ótkeriw 10-klass oqıwshıları T.Qayıpbergenovtıń 

dóretiwshiligi boyınsha jazba jumısın jazıw arqalı gáptiń dúzilisin, grammatikalıq 

qaǵıydalar tiykarında pikirin jazba túrde bayanlap beredi. Sonday-aq jazıwshınıń bir 

dóretpesin, onıń ayırım shıǵarması boyınsha óz ústinde qanshama dárejede ózlestirip 

almaǵanlıǵın hám alǵan teoriyalıq bilimlerin bir jerge jámlep bekkemlewge de járdem 

tiygizedi. Oqıwshınıń algan bilimin sınap kóriwge ásirese jazba jumıstıń bir túri bolǵan 

shıǵarma jumısı úlken áhmietke iye. 

